
Fasnacht 2019
DÄNGG! – 
Bebbi, bisch en oder ziesch dir e Mainig?
Wie allewyyl gseesch am Zyschtig frie,
an dr Dramstatioon Dreiroosebrugg,
d Frau Wyss iir Wäägeli als zie,
denn blybt sy stoo und luegt kuum zrugg.
Dr alt Herr Schwaarz kunnt uss em Huus,
au är duet doo im Klybeck woone.
Die zwai mache scho, Joor yy Joor uss
midenander d Komissioone. 

Soo nimmt mes Dram und faart an Määrt,
kauft Gmies und e Pfinderli Roggebroot.
Die Bsoorgig uff em Määrt ischs ne wäärt,
denn sy kennes und wisses, wies z Baasel goot.
S Kuedoorf Baasel isch und dasch bekannt,
umringt vo gwaltig hooche Muure,
gränzt ans Schwoobe- und s Franzaggeland

und an d Baaselbieter Rammelbuure.
S verwundret nid, wenn de z Baasel hoggsch,
lyydsch unter däären Ängi

und merggsch, wennd dy ane Gränze woggsch,
dass dää Blatz doo scho lang nimm längi.
Dr Herr Schwaarz und au dr Frau Wyss

hogge fromm im Achter Drämli,
machen uss jeedem Fuurz e Gschyss,
au die lyyde unter dr Ängi nämli.
Äng und naiv isch iires Dängge,
s fallt uff, wennd die zwai schwätze gheersch.
Dien de Lyt weeder Achtig noo Glaube schängge,
sobald de z nooch kunnsch, denne steersch.
So wätteret dr Schwaarz, dr alt,
noo in dr aller eerscht Minute,
es haig kai Blatz und sowiso sygs z kalt,
är rysst e bitteri, groobi Schnute.
Dass dr wäärti Herr nid heggle kaa,
ergläärt d Frau Wyss in ainem Satz:
“Syt Baasel all die Migrante muess haa,
hets im Achter Dram fir dii nimm Blatz.»
Das lyychtet em uff der Stell graad yy, 
uff aimool herrscht en aagspannts Kliima
«D Migrante mien scho iiberall syy,
my Noochbere isch e gfäärlig Musliima.»
Är kenni syy Angscht kuum benenne,
so dass är nächtelang nid pfuuse kaa.
Är isch iiberzooge, au ooni sy z kenne,
dass die e Bombe nääbem Näscht muess haa.
D Wyss stimmt zue, s Dram foot aa rolle.
«Juschtemänt wäg allne dääne,
gits iiberall als mee Kontrolle,
voor allem am Fluugihaafen ääne.»
«Die Fremde hän», dr alt Maa kaifft,
«mee seet nes uff dr eerscht Blick aa,
uss iirer Haimed d Hitz mitgschlaifft,
so dass mer dr haissischt Summer hän ghaa.»
Sy sausen am Bläsiring vrbyy

und beduuslet styygt an dr neggscht Statioon
e junge Schnuufer ins Drämli yy,
scho goot är wyter, dr schwaarzwyss Hoon.
«Lueg numme die himmeldruurig Seel aa,
syy Kindhait het en ganz hart troffe,
het sicher ghuust imne Faveela,
sunscht hätt dä gueti Maa nid gsoffe!»
Sy beschuldige wyter und gniesse dä Hoon,
derwyyl zwai Herre dusse schmuuse,
d Wyss isch zwaar glaade, doch sait kai Doon,
derfiir gheie voor Schregg die Dritte fascht uuse.
Es hebbt ene kain dr Spiegel voor,
d Aasträngig sy z stoppe kennt jo schluuche,
sy wäffele wyter und s Ganzi, dasch woor,
ooni iir aige Hirni z bruuche.
S luegt kain gäärn hinter e digg Kulisse,
s frogt kain wiesoo oder gaar wurum,
kain wott d Wooret wirgglig wisse,
s blybt jeede lieber glai und dumm.
Macht baidi Oore und Auge zue
und fyylt sich schnäller no bedroot.
Hätt lieber vo allem und allne Rue

und heggschtens d Froog, wies aim denn goot.
Druff aabe lessig, mit frappantem Gwicht,
liegsch, me kennt das gloogne Gwirr,
däm wysawyy diräggt ins Gsicht:
„S goot mer guet! Wie goots denn diir?“
Me duet Verzwiggts in Schublaade gheie

und s isch allne aifach schyssegaal.
Me piggt sich uuse, was me kaa vrschreie,
denn die blutti Wooret wäär vyyl z brutaal.
Me duet syy Unwisse fuul begriesse
und gseet de andre iir Argumänt,
wäärend me unkritisch duet mit Uurdail schiesse,
als falsch und bees aa, zletschtamänd.
So veraarmt d Wält, blybt bim gwoonten Alte,
Wenigergscheiti hän e dumme Latz 
und was s Gegeniiber dervoo duet halte,
het im schwaarzwyss dänggende Grind kai Blatz.
Drum, Bebbi, befrey dy uss däären Ängi,
due dyy Hoorizont erwytere,
syg intressiert an dr Mainig vo dr Mängi

und vrdamm die Wält nid grad zem schyttere.
Vrfolg s aggduell politisch Gschyss,
hinterfroog Informatioone wo de findsch bim seerfe
und syg offe derfiir, dass nääbe schwaarz und wyss

au Graudeen s Gschee bestimme deerfe.
Versuech kompläggsi Struggduure z verstoo,
informier dy und due dyy Wisse bhalte.
Waischs nid? Frog nooch! Machschs nid? Drnoo
sottsch gscheiter dyni Gosche halte.
Alles andere als schwaarz und wyss erstraalt uff em Minschterblatz d Ladärneuusstellig und bi dr Kasärne d Uusstellig vo de Wääge- und Reggwisyte vom Mäntig Zoobe bis am Mittwuch demorge.

